
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᑲᑎᒪᔪᑦ ᑲᒥᓯᓀᑦ – ᒫᑦᓯ 11–13, 2025 | ᒪᓐᑐᔨᐊᓚᒥ 

ᑕᑯᒋᐊᕐᓗᒍ ᑭᖑᓂᕐᒧᑦ ᐱᑦᔪᑎᖓᓂᒃ ᐃᓚᒋᑕᖓᓂᐅᒃ ᑖᑦᓱᒪ ᓯᕗᒧᐊᑦᑏᑦ ᖃᐅᔨᓂᐊᕐᓂᖏᑦᑕ, ᑖᑦᑯᐊ 
ᑲᒥᓯᓀᑦ ᑖᒃᑯᐊᒍᑦᓱᑎᒃ ᓄᐃᑦᓯᓂᕐᒪᑕ ᑭᒡᒐᑑᑎᐅᑉ ᐅᖃᒻᒪᕆᒍᑎᖓᓂᒃ ᓄᐃᑐᐊᕐᒪᑦ ᐅᖄᒍᑎᒋᑦᓱᒍ 
ᓱᓕᕆᓂᐊᕐᑕᖏᑦ ᐃᓘᓐᓇᑎᒃ ᐊᑐᓂᑦ ᐱᔭᑦᓴᕆᓗᒍ ᖁᓚᕐᓇᖏᑦᑐᑯᑦ ᐃᓕᓐᓂᐊᑐᐃᑦ ᐱᔭᖃᑦᓯᐊᕈᑎᑦᓴᖓᓄᑦ 
(ᐃᓕᓐᓂᐊᑎᑦᓯᔩᑦ, ᐃᓕᓐᓂᐊᕖᑦ, ᐃᓕᓴᕐᓂᓕᕆᔩᑦ, ᑲᑎᒪᔨᖏᑦ ᑲᒥᓯᓀᑦ ᐊᒻᒪᓗ ᐊᖓᔪᒃᖄᕆᔭᐅᔪᑦ).  
ᓇᓗᓀᕐᓯᓱᑎᓪᓗ ᓱᓪᓕᑎᒥᒃ ᓯᑕᒪᓂᒃ ᐋᒃᕿᓯᒪᐅᑎᑦᓴᓂᒃ ᓯᕗᓪᓕᐅᔨᔭᑦᓴᐅᓗᑎᒃ ᐊᒻᒪᓗ 
ᐊᐅᓚᑦᔭᕆᐊᕈᑕᐅᒋᐊᖃᕐᑐᑦ ᓇᓪᓕᖏᑦ, ᑕᒪᒃᑯᐊᓗ, ᐱᖃᓯᐅᑦᔨᓗᒍ ᑖᑦᓱᒧᖓ ᑭᒡᒐᑑᑎᐅᑉ ᐅᖃᒻᒪᕆᒍᑎᖓᓄᑦ 
ᐋᒃᕿᓚᐅᕐᑕᒥᑕ, ᐊᑐᕐᑕᐅᓂᐊᕐᓱᓂ ᓴᓇᕐᕈᑎᒋᓗᒍ ᓴᓇᕙᓪᓕᐊᒍᑎᐅᓗᓂ ᑌᑰᓇ ᖃᐅᔨᓂᐊᕈᑎᑦᓴᓄᑦ ᐊᒡᒋᑐᓄᑦ 
ᐸᕐᓇᐅᑎᐅᔪᓄᑦ ᒫᑦᓯᐅᓗ ᔫᓂᐅᓪᓗ ᐊᑯᓐᓂᖏᓐᓂ 2025ᒥ.  ᐅᓪᓗᒥᒧᑦ, ᑲᑎᓕᕋᒥᒃ 220ᑦ ᐃᓕᓐᓂᐊᑏᑦ 
ᖃᐅᔨᓂᐊᕐᕕᐅᓯᒪᓕᕐᑐᐃᑦ, ᐱᖃᑕᐅᒻᒥᑎᓪᓗᒋᑦ 850ᑦ ᐅᖓᑖᓄᑦ ᐱᓇᓱᑦᑏᑦ ᐊᒻᒪᓗ ᓄᓇᕕᒻᒥ ᐃᓄᖏᑦ, 
ᐊᑕᐅᑦᓯᑰᓐᖏᑐᑦ ᐊᑦᓯᒪᑦᓱᑎᒃ 12 ᕕᑦᓱᑎᒃ ᐃᒻᒥᑯᑦ ᐱᔪᓂᒃ. 
ᒫᑦᓯᒥ, ᐅᓇ ‘’ᒥᑦᓯᑖᕐᐸᓕᐊᔪᖅ’’ ᐱᓕᕐᑎᓗᒍ ᓯᕗᒧᐊᑦᑏᑦ ᐱᕙᓪᓕᐊᓂᖓ ᐃᓱᓕᔪᖅ ᖃᐅᔨᓂᐊᕐᓂᖃᓚᐅᕐᓱᑎᒃ 
ᑲᑎᒪᔨᖏᓐᓂᒃ ᑲᒥᓯᓀᑦ.  ᐃᓕᓐᓂᐊᓇᐅᑉ ᐊᕐᕌᒍᐊᑕ ᐃᖏᕐᕋᓂᓕᒫᖓᓂ, ᓯᑕᒪᐅᔪᓐᖏᒐᕐᑐᕕᓪᓗᑎᒃ 
ᖃᐅᔨᓂᐊᕐᓂᓭᑦ ᐃᓂᓪᓚᑕᐅᔪᑦ ᐅᓪᓗᓴᖏᑦ.  ᑕᐅᑐᑦᑕᖃᓗᐊᕐᓱᑎᒃ ᐃᒫᒃ ᐊᐅᓚᑦᔭᕆᐊᕐᓂᓴᒧᑦ ᐸᕐᓇᓂᕐᒥᒃ.  
ᓯᕗᒧᐊᑦᑏᑦ ᖃᐅᔨᓂᐊᕐᓂᖏᑦ ᐃᓱᓕᒍᒫᕐᓂᐊᓱᓂ ᔫᓂᐅᑉ ᓈᓂᖓᓂ, ᑌᑲᓂᓗ ᑕᒐ ᐱᓱᖓᐅᑎᒥᒃ ᑐᑭᑖᕋᓱᐊᕐᓗᑎᑦ 
ᑖᒃᑯᐊ ᑲᑎᒪᔨᖏᑦ ᑲᒥᓯᓀᑦ. 
ᐃᖏᕐᕋᓯᔪᖅ ᔫᓂ 2024ᒥ, ᓯᕗᒧᐊᑦᑏᑦ ᐃᒣᑉᐳᖅ ᓯᑕᒪᐅᓕᔪᒥᒃ-ᐱᓗᓂ ᐋᒃᕿᓯᒪᐅᑎᑦᓴᖓ ᐸᕐᓇᑕᐅᕙᓪᓕᐊᓗᓂ.  
ᐊᑯᓂᐅᓂᖃᕐᓗᓂ ᓯᕕᑐᓂᓕᒻᒥᒃ ᐊᕐᕌᒍᕐᒥᒃ ᐊᑕᐅᓯᕐᒥᒃ, ᐊᒻᒪᓗ ᑕᒃᕙᖓᑦ ᐱᔪᑦ ᓄᐃᑎᑕᐅᔪᑦ 
ᑕᓯᐅᕐᓯᔭᐅᒍᑎᒋᓂᐊᕐᑕᕗᑦ ᐱᓇᓱᓐᓂᑎᓐᓂ ᑖᒃᑯᓇᓂ ᐅᑭᐅᒍᓂᐊᕐᑐᓂ ᑕᓪᓕᒪᓂ ᐊᒡᒋᑐᓂ.  ᐃᓚᖃᑦᓯᐊᓗᓂ 
ᐃᓓᓐᓇᐅᖏᑦᑐᒥᒃ ᖃᐅᔨᓂᐊᕐᓂᓂᒃ, ᓯᕗᒧᐊᑦᑏᑦ ᑕᑯᒋᐊᑦᓯᐊᕈᑎᖃᕐᓗᓂ ᐃᑲᔪᕐᓯᒪᐅᑎᑦᓴᓄᑦ ᓄᓇᕕᒻᒥ 
ᐃᓕᓐᓂᐊᑎᓂᒃ ᑕᒃᕘᓈᕐᑎᓗᒋᑦ ᐊᒃᖁᓯᑎᒋᐊᕐᑕᒥᒍᑦ ᐱᔭᖃᑦᓯᐊᕈᑎᑦᓴᓂᒃ. 
ᐅᓪᓗᒥᒧᑦ, ᐱᓇᓱᐊᖃᑎᒌᑦᑐᑦ ᓯᕗᓕᕈᑎᖃᕐᓱᑎᒃ ᓯᕗᒧᐊᑦᑏᑦ ᖃᐅᔨᓂᐊᕐᓂᖏᓐᓂᒃ ᖃᐅᔨᓯᒪᒻᒪᑕ ᐃᒫᒃ 
ᐱᖃᑕᐅᑦᓯᐊᑐᓂᒃ ᐱᒐᓱᐊᕐᐸᓕᐊᔭᐅᔪᒧᑦ ᐃᑲᔪᕐᓂᖃᕐᒪᑦ ᓄᐃᑦᓯᓂᕐᒥᒃ ᑎᕐᓕᓇᑦᓯᐊᑐᒦᓐᓂᒃ ᐱᖃᑕᐅᔪᓄᑦ 
ᐃᓱᒪᒥᓂᒃ ᓂᓪᓕᕈᑎᖃᕈᓐᓇᓯᐊᓚᕿᑦᓱᑎᒃ ᐊᒻᒪᓗ ᓂᕆᐅᓐᓂᒥᓂᒃ; ᓴᓇᔪᒥᒃ ᓴᒃᕿᔮᑦᓯᐊᓂᕐᒥᒃ ᐃᒻᒧᐊᒍᑦ 
ᐃᓂᓪᓚᑕᐅᒪᔫᑉ; ᑲᔪᖏᕐᓭᓱᑎᑦ ᐃᑲᔪᕐᑎᒌᓐᓂᒥᒃ ᐊᒻᒪᓗ ᑖᕙᓃᖃᑎᒥᓂᒃ ᐃᑲᔪᕐᓯᒪᓂᕐᒥᒃ ᐱᓇᓱᑦᑐᑦ ᐊᑯᕐᖓᓂ; 
ᓲᖑᓯᑎᑦᓯᔪᒥᒃ ᐃᓚᐅᖃᑕᐅᔪᓄᑦ; ᐊᒻᒪᓗ ᓲᖑᓯᒋᐊᓪᓚᑖᕆᓂᕐᒥᒃ ᐱᐅᓯᑐᖃᕐᒥᒃ ᑲᖐᒋᔭᖃᕐᓂᒥᒃ. 

ᑌᒪᓕ ᐃᓄᒃᑎᑑᕐᑎᑕᐅᓯᒪᓕᕐᐸᑕ ᑐᒃᖃᕕᐅᑉ ᐃᓕᓐᓂᐊᓂᓕᕆᓂᕐᒧᑦ (MEQ)ᑉ ᖃᐅᔨᓴᐅᑎᕕᓂᖏᑦᑕ 
ᑐᓴᕐᑎᓯᐅᑎᓕᐊᖏᑦ ᐊᑐᐃᓐᓇᖑᕐᓗᑎᒃ ᑖᒃᑯᓄᖓ, ᑲᒥᓯᓀᑦ ᑲᑎᒍᑎᖃᕐᓱᑎᒃ ᖃᓄᐃᓕᖓᓕᕐᒪᖔᑦ 
ᐅᖄᒍᑎᒋᑦᓱᒍ ᑖᓐᓇ ᐅᓐᓂᑑᑎᓕᐊᒍᓯᒪᔪᖅ ᑐᕌᕐᓱᓂ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᐊᒻᒪᓗ ᖃᐅᔨᑎᑦᓱᒋᑦ 
ᐅᖃᕐᑕᖏᓐᓄᑦ ᑌᒃᑯᐊ MEQᑉ.  ᑐᖓᓕᖓ-ᐃᑲᔪᕐᑎ ᑐᒃᖃᕕᐅᑉ ᐃᓕᓴᕐᓂᓕᕆᓂᕐᒥ ᒫᕆ-ᔫᓰ ᐱᓕᐃ ᐊᒻᒪᓗ 
ᑖᑦᓱᒪᐅᑉ ᐱᓇᓱᐊᖃᑎᖏᑦ ᐃᓚᐅᓐᓂᖁᑦ ᑲᒥᓯᓇᓄᑦ ᑕᒪᓐᓇ ᐅᖄᒍᑕᐅᑎᓪᓗᒍ.  ᑲᑎᒪᔨᖏᑦ ᑲᒥᓯᓀᑦ 
ᐊᖏᕐᓱᑎᒃ ᑐᑭᑖᕈᑎᒥᒃ ᑕᒃᕙᓂᓗ ᐃᓱᒪᓇᕐᑐᖁᑎᖃᕐᓱᑎᒃ ᑖᑦᓱᒪ ᑐᓴᕐᑎᓯᐅᑎᐅᑉ ᐅᓐᓂᑑᑎᑕᖏᓐᓂᒃ.  ᑖᓐᓇ 
ᑐᑭᑖᕈᑎ ᓱᒃᖁᐃᑎᑦᓯᒥᑦᓱᓂ ᐃᒫᒃ ᑖᒃᑯᐊ ᑲᑎᒪᔩᑦ ᐊᑐᐃᓐᓇᐅᒪᒍᑎᖃᕐᒪᑕ ᐱᓇᓱᐊᖃᑎᖃᕆᐊᒥᒃ ᑖᒃᑯᓂᖓ 
MEQ ᑯᓂᒃ ᖃᓄᕐᑑᓗᑎᒃ, ᐱᔭᕆᐊᖃᕐᓂᖓᒍᑦ ᐊᒻᒪᓗ ᑐᑭᑖᕐᓯᒪᑦᓱᑎᒃ, ᐃᑲᔪᕐᓯᔭᐅᓂᕐᒧᑦ ᒪᓂᔭᐅᔪᓂᒃ 
ᑖᑦᓱᒪᓂ ᖃᐅᔨᓴᐅᑎᕕᓂᐅᑉ ᑐᓴᕐᑎᓯᐅᑎᖓᓂᒃ.  ᓱᓕᒋᐊᓪᓚᓗ, ᑖᓐᓇ ᑐᑭᑖᕈᑎ ᐊᖏᕐᓱᓂ ᐃᒫᒃ 
ᐱᓇᓱᐊᕐᑕᐅᓯᓗᓂ ᐱᕙᓪᓕᐊᕈᑎᒋᓗᒍ ᐊᐅᓚᑦᔭᕆᐊᕐᓂᒧᑦ ᐸᕐᓇᐅᑎ ᐊᖏᖃᑎᒋᑦᓱᒍ ᑐᓴᕐᑎᓯᐅᑎᐅᑉ 
ᐅᓐᓂᑑᑎᑕᖏᑦ ᐱᒋᐊᕐᓂᓕᔭᐅᓕᕐᓗᑎᒃ. 
ᔭᓄᐊᕆ 3, 2024ᒥ, ᐊᒡᓚᕕᐅᑦᔪᓯᐊᖅ ᐱᔪᖅ MEQ ᑯᓂᑦ ᖃᐅᔨᑎᑦᓯᐅᑎᐅᑦᓱᓂ ᑲᒪᔨᒻᒪᕆᒻᒥᒃ ᖄᔨᐊ 
ᑭᓕᐅᑕᕐᒥᒃ ᐃᒫᒃ ᐅᓇ  Direction générale des affaires internes  ᑐᑭᒧᐊᑦᑎᓯᕕᖓ ᐃᓘᓐᓈᒎᕐᑐᒥᒃ 
ᐱᓇᓱᕕᒃᑎᒎᕐᑐᓂᒃ ᐱᓕᕆᐊᓂᒃ ᑐᒃᖃᕕᐅᑉ ᐃᓕᓴᕐᓂᓕᕆᓂᕐᒥ ᑖᓐᓇ ᑎᓕᔭᐅᓯᒪᐅᑎᖃᕐᒪᑦ ᐃᖏᕐᕋᓯᑎᑦᓯᖁᑦᓱᒍ 
ᖃᐅᔨᓴᕐᓂᒥᒃ ᐱᑦᓱᒍ ᐊᐅᓚᑕᐅᓂᖓ ᐊᒻᒪᓗ ᐊᐅᓚᑦᓯᕕᖃᕐᕕᖓ ᑲᑎᕕᒃ ᐃᓕᓴᕐᓂᓕᕆᓂᐅᑉ.  ᑖᓐᓇ 
ᐊᒡᓚᕕᐅᑦᔪᓯᐊᕈᑎ ᐅᖃᕐᓱᓂ ᐃᒫᒃ ᖃᐅᔨᓴᕐᓂᐅᔪᖅ ᑐᑭᓕᐅᕐᓂᐊᓱᓂ ᓱᕐᕃᓯᒪᓂᖓᓂᒃ 
ᐱᒡᒐᑐᕐᓇᑐᒃᑰᖃᑦᑕᓂᖏᑦᑕ ᑕᒐ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐊᑑᑎᔭᖓᓂᒃ, ᐃᓂᓪᓚᓂᐊᖁᑦᓱᒍ ᐃᓱᒫᓗᓐᓇᑐᖅ 
ᑮᓇᐅᔭᑎᒍᑦ ᐊᑑᑎᔭᖓᑕ (ᑐᑭᓯᓐᓇᕈᑎᖓ ᐅᓇ, ᑮᓇᐅᔭᑎᒍᑦ ᐃᓄᕐᓴᕈᑎ ᑲᑕᑦᓯᒪᐅᑎᓄᑦ, ᑕᒪᓐᓇᓗ ᑲᑎᒪᔩᑦ 



 

 

ᐅᖃᕐᒪᑕ ᐃᓄᕐᓴᑐᓂᒃ ᑮᓇᐅᔭᖃᕐᑎᑕᐅᓂᐅᑉ ᐱᔮᓄᑦ ᐊᒻᒪᓗ ᑐᕌᒐᖏᑦᑕ ᑮᓇᐅᔦᑦ ᒪᓕᒐᖏᑦᑕ ᐱᔮᓄᑦ ᐅᓪᓗᐃᑦ 
ᑭᖑᒧᑦ 2019 ᒧᑦ ᐃᓕᖓᔪᓂᒃ ᑕᒪᓐᓇᓗ ᐊᑐᕈᓐᓀᓯᒪᔪᖅ ᔫᓂ 30, 2023ᒥ). 
ᐅᒃᑑᐸᒥ, ᑲᒥᓯᓀᑦ ᑐᓴᕐᑎᑕᐅᔪᑦ ᐅᓐᓂᑑᑎᓕᐊᒍᓯᒪᔪᒥᒃ ᖃᐅᔨᓴᕈᑎᕕᓂᕐᓂᒃ ᑭᓯᐊᓂ ᓱᓇᒥᑦᓯᔪᒥᒃ 
ᐊᑐᐃᓐᓇᖃᑦᔭᒐᑎᒃ ᑐᓴᕐᑎᓯᐅᑎᒥᑦ ᐱᔪᓂᒃ.  ᐅᓐᓂᑑᑎᓕᐊᒍᓯᒪᔪᒥᒃ ᐅᓂᒃᑳᕕᐅᔪᑦ ᑐᓴᕐᑎᑕᐅᑦᓱᑎᒃ 
ᐅᐃᒍᐃᑎᑑᑐᐃᓐᓇᑐᒥᒃ ᐊᒻᒪᓗ ᖃᓪᓗᓈᕐᑎᑑᑐᐃᓐᓇᑐᒥᒃ. 
ᑲᑎᒪᓂᖃᕐᓱᑎᒃ ᑏᓯᒻᐱᕆᒥ, ᑲᒥᓯᓀᑦ ᕿᒥᕐᕈᑐᕕᓃᑦ ᖃᓪᓗᓈᕐᑎᑑᕐᑐᖓᓂᒃ ᓱᓇᒥᑦᑐᒥᒃ ᑐᓴᕐᑎᓯᐅᑎᒥᒃ ᑭᓯᐊᓂ 
ᐱᕕᑦᓴᖃᒃᑲᓂᕐᑎᑕᐅᒍᒪᐅᑎᒋᑦᓱᒍ ᓱᒃᖁᐃᓯᑦᓯᐊᕋᓱᐊᕐᓂᒧᑦ ᐃᓄᒃᑎᑑᕐᑐᒥᒃ ᐊᑐᐃᓐᓇᐅᑎᑕᐅᓯᒪᓕᕐᐸᑦ ᑖᒃᑯᓄᖓ 
MEQ ᑯᓄᑦ. 
ᑲᒥᓯᓀᑦ ᐅᖃᕆᐊᓕᒃᕿᑖᕐᓱᑎᒃ ᐃᓱᒪᒋᔭᒥᓂᒃ ᑖᓐᓇ ᑐᓴᕐᑎᓯᐅᑎᒃ ᐃᓄᓕᒫᓄᑦ ᑐᓴᒐᑦᓴᖑᕐᑎᑕᐅᖁᑦᓱᒍ 
ᑖᒃᑯᓄᖓ MEQ ᑯᓄᑦ ᐅᖃᐅᓰᑦ ᐱᖓᓱᑦ ᐊᑐᕐᓗᒋᑦ (ᐃᓄᒃᑎᑐᑦ, ᖃᓪᓗᓈᕐᑎᑐᑦ, ᐅᐃᒍᐃᑎᑐᓪᓗ) ᐊᒻᒪᓗ 
ᐃᓱᒪᖃᑎᒌᒍᑎᒋᓗᒍ ᐊᖏᕐᑐᐃᓇᐅᒍᑎᖃᕐᓗᑎᒃ ᐅᓪᓗᒥᒃ. 

ᑲᒥᓯᓀᑦ ᐊᖏᕐᑐᑦ ᓄᑖᒧᑦ ᐅᓪᓗᒧᑦ ᐊᒻᒪᓗ ᓇᓃᓐᓂᓴᖓᓂᒃ ᐱᑦᓱᒍ ᐃᓕᓴᕐᓂᓕᕆᔩᑦ ᑲᑎᒪᔨᖏᑦ.  ᑲᑎᒪᓂᑦᓴᖅ 
ᐸᕐᓇᑕᐅᕗᖅ ᐁᕆᓕ 2026ᒧᑦ ᐊᒻᒪᓗ ᑲᑎᒪᒍᒫᕐᓂᐊᓗᑎᒃ ᑰᑦᔪᐊᒥ. 
ᐃᓚᒋᐊᕈᑎᖓ ᐱᐅᓯᑎᒍᑦ ᑲᑎᒪᓂᕆᕙᑦᑕᖏᑦᑕ, ᓇᓪᓕᑳᕐᑕᐅᓯᒪᔪᑦ ᑲᑎᒪᔩᑦ ᓄᓇᓕᑎᒍᑦ ᐃᓕᓴᕐᓂᓕᕆᔨᖏᑦ, 
ᑲᒪᔨᒻᒪᕆᖏᑦ ᐱᔪᑦ ᐅᕕᒐᕐᑐᓕᕆᔪᓂᑦ ᐊᒻᒪᓗ ᐳᕐᑐᓂᕐᓴᖏᑦ ᑲᑎᒪᔩᑦ ᑲᒥᓯᓀᑦ ᑲᑎᒪᓛᕐᑐᐃᑦ ᐃᓕᓴᕐᓂᓕᕆᔨᓂᒃ 
ᑲᑎᓯᓗᑎᒃ ᐅᑭᐅᒃ ᒪᕐᕈᑕᒫᑦ. 
ᑖᓐᓇ ᑲᑎᒪᓂᖅ ᖃᓄᕐᑑᕈᑎᓂᕐᒧᑦ ᐱᕕᑦᓴᐅᕗᖅ ᐃᓕᓴᕐᓂᓕᕆᔩᑦ ᑭᒡᒐᑐᕐᑎᖏᓐᓄᑦ ᓄᓇᕕᒻᒥᐅᓄᑦ 
ᑲᑎᒍᑎᖃᕐᓗᑎᒃ ᓄᓇᓕᒻᒥ ᓯᕗᓪᓕᐅᑎᔭᑦᓴᓂᒃ ᐃᓕᓴᕐᓂᖅ ᐱᑦᓱᒍ.  ᑕᒪᒃᑯᐊ ᑲᑎᒪᓃᑦ ᖃᐅᔨᑎᑦᓯᓂᐅᒻᒥᓗᑎᒃ 
ᐃᓕᓴᕐᓂᓕᕆᔨᓂᒃ ᐊᒻᒪᓗ ᑲᒥᓯᓇᓂᒃ ᐱᒍᒪᔭᕐᒥᓂᒃ ᑕᕐᕋᒥ ᐋᒃᕿᒋᐊᑦᓯᐊᕈᑎᓂᒃ. 
ᐃᓕᓴᕐᓂᓕᕆᔩᑦ ᑲᑎᒪᔨᖏᑦ ᐊᕐᕌᒍᕐᒥᒃ ᐊᓪᓗᐃᑕᕐᑐᐃᑦ.  2022ᒥ ᑲᑎᒪᓂᖓ ᑭᖑᕙᕆᐊᕐᑕᐅᓂᕐᒪᑦ 2023ᒧᑦ 
COVID-19 ᖃᓂᒻᒪᓯᐅᑉ ᐱᔮᓄᑦ ᐃᓄᓕᒫᓄᐊᖓᔪᓕᕆᔪᑦ ᖃᓄᐃᓐᖏᓯᐊᕐᓂᓕᕆᓂᕐᒥ ᐋᒃᕿᒋᐊᕈᑏᑦ ᐊᑐᕐᑕᐅᒪᑕ 
ᑌᑰᓇᐅᑎᓪᓗᒍ.  ᑌᒣᓐᓂᑯᖓᓄᑦ, ᐱᓇᓱᑦᑏᑦ ᓄᒃᖃᑲᑦᑕᓂᖏᑦᑕ ᐱᔮᓄᑦ ᐊᒻᒪᓗ ᑮᓇᐅᔭᓂᒃ 
ᐱᑦᔪᑎᓴᖃᑦᓯᐊᖏᓐᓂᐅᑉ ᐱᔮᓄᑦ, 2025ᒥ ᑲᑎᒪᓂᑦᓴᖅ ᑭᖑᕙᕆᐊᕐᑕᐅᔪᖅ ᐃᓕᑦᓱᒍ 2026ᒧᑦ. 
ᐃᓂᓪᓚᑎᕐᑕᐅᓂᖓ ᑖᑦᓱᒪᐅᑉ ᑲᑎᓂᑦᓴᐅᑉ ᐊᑕᐅᑦᓯᑰᕐᑎᑕᐅᕗᑦ ᑖᒃᑯᓄᖓ ᐃᓕᓴᕐᓂᓕᕆᓂᕐᒥ ᐱᔨᑦᓯᕋᕐᕕᓄᑦ.  
ᐃᓘᓈᒎᕐᑐᒥᒃ ᑌᔭᐅᒍᓯᖓ ᑖᑦᓱᒪ 2026ᒥ ᑲᑎᒪᓂᐅᑉ ᓱᓕ ᑐᑭᓕᐅᕐᑕᐅᓛᓕᑌᓐᓇᑐᖅ. 

ᐱᓇᓱᐊᕐᑕᐅᓂᖓ ᑎᑭᐅᑎᖁᑦᓱᒍ ᐳᕐᑐᓂᑦᓴᒋᐊᓪᓚᒥᒃ ᐃᓕᓴᕐᓂᖅ ᓄᓇᕕᒻᒧᑦ ᐱᓗᓂ ᑲᔪᓯᔭᐅᕗᖅ ᐊᒻᒪᓗ 
ᑲᑎᒪᔨᖏᑦ ᑖᒃᑯᐊ ᑲᒥᓯᓀᑦ ᑐᓴᕐᑎᑕᐅᔪᑦ ᖃᓄᐃᓕᔭᐅᕙᓪᓕᐊᓯᒪᓕᕐᓂᖓᓂᒃ ᑖᒃᑯᓇᓂ ᐅᑭᐅᓂ ᐱᖓᓱᓂ 
ᖄᖏᕐᑐᓂ---ᐃᓚᐅᑎᓪᓗᒍ ᖃᓄᐃᓕᒍᑎᖓᑦ ᑖᑦᑯᐊ MEQ ᑯᑦ ᑲᔪᓯᒍᓐᓇᓂᐊᕐᒪᖔᑦ ᖃᐅᔨᓴᐅᑎᕕᓂᖓ---
ᐊᒻᒪᓗ ᓯᕗᓪᓕᐅᑎᔭᑦᓴᑕᖏᑦ ᓇᓗᓀᕐᑕᐅᔪᑦ ᓄᓇᓕᓐᓄᑦ ᖃᐅᔨᓂᐊᕈᑎᕕᓃᑦ ᓄᓇᕕᒻᒥ.  ᑲᒥᓯᓀᑦ ᐊᖏᕐᑐᑦ 
ᑐᑭᑖᕈᑎᒥᒃ ᓱᒃᖁᐃᑎᑦᓯᔪᒥᒃ ᓯᕗᓂᕆᔪᒪᔭᒥᓂᒃ ᑖᑦᓱᒪ ᑲᑎᕕᒃ ᐃᓕᓴᕐᓂᓕᕆᓂᐅᑉ ᓱᓇᓕᕆᔨᐅᓂᖓᓂᒃ ᐊᒻᒪᓗ 
ᑎᓕᔭᐅᒪᐅᑎᖓᓂᒃ ᓯᕗᓕᕐᓂᒧᑦ ᓇᑉᐸᑕᐅᓂᖓᓂᒃ ᓄᓇᕕᐅᑉ ᐳᕐᑐᓂᑦᓴᕆᐊᓪᓚᒥᒃ ᐃᓕᓴᕐᕕᓴᒥᒃ, ᐊᒻᒪᓗᑦᑕᐅᖅ 
ᐃᑲᔪᕐᑎᒌᒍᑎᖃᕐᓗᑎᒃ ᒪᑭᕝᕕᑯᓪᓗ ᐱᕙᓪᓕᐊᕈᑎᑦᓴᖓᓂᒃ ᐊᑐᕐᑕᐅᔪᑦᓴᓂᒃ ᐱᖁᔭᑎᒍᑦ ᓴᓇᒪᓂᑦᓴᖓᑕ ᐊᒻᒪᓗ 
ᕿᒥᕐᕈᓱᒍ ᑮᓇᐅᔭᖃᕈᑎᑦᓴᖓ ᑲᑎᕕᒃ ᐃᓕᓴᕐᓂᓕᕆᓂᐅᑉ. 
ᐊᑐᐃᓐᓇᖃᕐᓂᖅ ᐳᕐᑐᓂᑦᓴᒋᐊᓪᓚᒥᒃ ᐃᓕᓴᕐᕕᒥᒃ ᑕᕐᕋᒥ ᑕᒪᓐᓇᐅᕗᖅ ᐃᓄᐃᑦ ᓄᓇᕕᒻᒥ 
ᕿᓄᐊᕆᖃᑦᑕᓯᒪᓕᕐᑕᖓ ᐅᑭᐅᑦ 45ᑦ ᐅᖓᑖᓄᑦ.  ᑕᒪᒃᑯᐊ ᐱᒍᒪᒍᑏᑦ ᐊᒡᓚᑕᐅᓯᒪᔪᑦ ᑕᑲᓇᓂ ᑐᓴᕐᑎᓯᐅᑎᓂ : 

• 1985 – ᑲᑎᕕᒃ ᐃᓕᓴᕐᓂᓕᕆᓂᐅᑉ ᐊᕐᕌᒍᑕᒫᑦ ᑐᓴᕐᑎᓯᐅᑎᖓ ᑌᓯᔪᕕᓂᖅ ᐃᒫᒃ ᐃᓂᓪᓚᑎᕐᑕᐅᓂᖓ 
ᑖᑦᓱᒪ CEGEP ᓯᓚᑦᑐᓴᕐᕕᐅᑉ ᐊᒻᒪᓗ ᐃᓕᓴᕐᕕᔪᐊᑉ ᐃᓕᓴᐅᑎᖏᑦ ᓂᕆᐅᒋᔭᐅᕗᑦ ᐱᒋᐊᕐᓂᐊᓱᑎᒃ 
ᐅᑭᐅᒃ ᒪᕐᕉᒃ ᐃᒻᒧᐊᓂ ᐃᓱᒪᒋᔭᐅᑎᓪᓗᒋᒃ. 

• 1992 –ᓯᓚᑐᓂᕐᒧᑦ: ᐊᒃᖁᓯᓂᖅ ᑐᕌᕐᑐᖅ ᓯᓚᑐᓂᕐᒧᑦ (ᑐᓴᕐᑎᓯᐅᑎᓕᐊᖓ ᓄᓇᕕᒻᒥ 
ᐃᓕᓴᕐᓂᓕᕆᓂᕐᒧᑦ ᐅᑦᔨᑐᐃᔩᑦ) 

• 1996 – ᓴᑐᐃᒋᐊᕐᓂᖅ: ᐃᓄᖏᑦ ᓄᓇᕕᐅᑉ ᐅᑎᕐᑎᓯᔪᑦ ᐃᓕᓴᕐᓂᒥᒃ 



 

 

• 2010 – ᐸᕐᓇᓯᒪᐅᑎ ᓄᓇᕕᒻᒧᑦ (ᑭᐅᒍᑕᐅᔪᖅ ᑖᒃᑯᓄᖓ ᐸᕐᓇᓯᒪᐅᑎᓕᕆᔪᓄᑦ ᑕᕐᕋᒧᑦ) (ᒪᑭᕝᕕᑯᑦ 
ᐊᒻᒪᓗ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ) 

• 2014 – ᐸᕐᓇᓯᒪᐅᑎᒃ ᖃᐅᔨᓂᐊᕈᑎᕕᓂᕐᓂᒃ ᑐᓴᕐᑎᓯᐅᑎᒃ (ᒪᑭᕝᕕᒃ) 
• 2016–2022 – ᓄᓇᓕᑐᙯᑦ ᐳᕐᑐᓂᕐᓴᒋᐊᓪᓚᒥᒃ ᐃᓕᓴᕐᓂᒧᑦ ᐅᓂᒃᑳᓯᐅᖃᑎᒌᑦᑐᑦ 
• 2020ᒥ, ᑲᕙᒪᑐᖃᒃᑯᑦ ᓄᐃᑦᓯᔪᑦ ᐅᑦᔨᑐᐃᔨᓂᒃ ᑕᕐᕋᒧᑦ ᐳᕐᑐᓂᕐᓴᒋᐊᓪᓚᒥᒃ ᐃᓕᓴᕐᓂᒧᑦ.  2022ᒥ, 

ᐱᓱᖓᐅᑎᒥᒃ ᑐᓴᕐᑎᓯᐅᑎᓕᐅᑐᑦ, ᐅᔨᑦᑐᐃᔩᑦ ᐅᓐᓂᑑᑎᒥᒃ ᑕᒪᑐᒧᖓ ᐳᕐᑐᓂᕐᓴᒋᐊᓪᓚᒥᒃ ᐃᓕᓴᕐᓂᒥᒃ 
ᐅᑭᐅᕐᑕᑐᖓᓄ ᑲᓇᑕᐅᑉ ᐱᔪᒥᒃ, ᓄᓇᖓ ᓇᔪᕐᑕᖓᓂ ᓄᓇᕕᐅᑉ.  ᑲᑎᕕᒃ ᐃᓕᓴᕐᓂᓕᕆᓂᖅ 
ᐃᓚᐅᕕᓕᒃ ᑖᑦᓱᒪᓂ ᐅᑦᔨᑐᐃᔨᓄᑦ. 

• 2023ᒥ, ᖃᐅᔨᓴᕐᓂᖅ ᑲᔪᓯᒍᓐᓇᓂᐊᕐᒪᖔᑦ ᑎᓕᔭᐅᒪᑦᓱᑎᒃ ᑖᒃᑯᓄᖓ Ministère de 
l’Enseignement Supérieur (MES)ᑯᓄᑦ ᑐᒃᖃᕕᒃ ᐃᓕᓴᕐᓂᒧᑦ ᐳᕐᑐᓂᕐᓴᒋᐊᓪᓚᒥᒃ, 
ᑐᑭᐊᒎᕐᓂᕃᕗᑦ ᐃᖏᕐᕋᒍᓐᓇᓯᐊᕐᓂᖓᓂᒃ ᐊᒻᒪᓗ ᐱᒍᓇᐅᓂᖓᓂᒃ ᐱᕙᓪᓕᖁᑕᐅᓗᓂ ᓇᑉᐸᑕᐅᒍᓂ 
ᐳᕐᑐᓂᕐᓴᒋᐊᓪᓚᒥᒃ ᐃᓕᓴᕐᕕᒃ ᓄᓇᕕᒻᒥ, ᐅᖃᕆᐊᓪᓚᓱᒍ ᑭᓐᖒᒪᓇᕐᓂᖓ ᐃᓂᓪᓚᓯᒪᓗᒍ 
ᐃᓱᐊᕐᓂᖓᒍᑦ ᐃᒫᒃ ᐅᐊᕈᑦᓯᓯᒪᓗᓂ ᐃᓄᐃᑦ ᐊᐅᓚᑦᓯᒍᓯᖓᓂᒃ ᐊᒻᒪᓗ ᐱᐅᓯᖓᓂᒃ. 

• 2023–2024ᒥ, ᖃᐅᔨᓂᐊᕐᓂᐅᓯᒪᔪᐃᑦ ᑖᒃᑯᓇᓂ 14ᓂ ᓄᓇᓕᓐᓂ ᓄᓇᕕᒻᒥ ᓂᑦᑕᑎᑦᓯᔪᕕᓃᑦ 
ᓲᖑᔪᑲᓪᓚᒥᒃ ᐱᒍᒪᔭᐅᓂᕐᓴᐅᓂᖓᓂᒃ ᐃᒻᒥᑰᕐᓗᓂ ᐊᒻᒪᓗ ᑲᕙᒪᓄᑦ ᐊᐅᓚᑕᐅᓇᓂ ᐃᓄᐃᑦ 
ᐳᕐᑐᓂᕐᓴᒋᐊᓪᓚᒥᒃ ᐃᓕᓴᕐᕕᒥᒃ ᑭᒡᒐᑑᑎᖃᕐᓂᐊᑐᒥᒃ ᐃᒣᑦᑐᒥᒃ: 

à ᑐᓐᖓᕕᖃᕐᓗᓂ ᒪᑯᓂᖓ ᐃᓄᐃᑦ ᐃᓪᓕᕆᔭᖏᓐᓂᒃ ᐊᒻᒪᓗ ᓲᓱᒋᔭᖃᕐᓗᓂ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ; 

à ᐱᑖᕐᕕᐅᓗᓂ ᐃᓄᐃᑦ ᐱᐅᓯᖓᓂᒃ ᐊᒻᒪᓗ ᐃᓄᒃᑎᑑᕐᑐᒥᒃ; 
à ᐊᑐᐃᓐᓇᓯᕕᐅᓗᓂ ᐃᓘᓐᓈᒍᑦ ᐃᓕᓴᕐᓂᒥᒃ ᐊᒻᒪᓗ ᐃᓄᐃᑦ-ᐋᒃᕿᑕᖓᓂᒃ ᐃᓄᓐᓄᐊᖓᓗᓂ 

ᐃᓕᓴᐅᑎᑕᖃᕐᓗᓂ; 
à ᐊᑐᐃᓐᓇᖃᕐᑎᓯᓗᓂ ᐳᕐᑐᓂᕐᓴᒋᐊᓪᓚᒥᒃ-ᐳᕐᑐᓂᓕᒻᒥᒃ ᐃᓕᓐᓂᐊᑎᑕᐅᓂᕐᒥᒃ ᑕᓯᐅᕐᓯᔪᒥᒃ 

ᐱᒍᓐᓇᐅᑎᑖᕈᑎᓄᑦ ᐃᓕᑕᕆᔭᐅᒍᑎᖃᕐᓗᑎᒃ ᓄᓇᖓᓂ ᐊᒻᒪᓗ ᓯᓚᑖᓄᑦ ᓄᓇᕕᐅᑉ; ᐊᒻᒪᓗ 
à ᓯᕗᒧᐊᑦᑎᓯᓗᓂ ᓄᓇᓕᐅᑉ ᖃᓄᐃᓐᖏᓯᐊᕈᑎᑦᓴᖓᓄᑦ ᐊᒻᒪᓗ ᖁᕕᐊᓇᕐᑐᒥᒃ. 
à ᓄᓇᕕᒻᒥ ᓄᓇᓕᓐᓄᑦ ᖃᐅᔨᓂᐊᕐᓂᐅᔪᑦ ᐸᕐᓇᑕᐅᓯᒪᓐᓂᖁᑦ ᑖᒃᑯᓄᖓ ᐱᓇᓱᐊᖃᑎᒌᑦᑐᓄᑦ 

ᐱᓇᓱᐊᕈᑎᖃᕐᓱᑎᒃ ᐳᕐᑐᓂᕐᓴᒋᐊᓪᓚᒥᒃ ᐃᓕᓴᕐᓂᒥᒃ ᓄᓇᕕᒻᒥ.  ᐱᓱᖓᐅᑎ ᖃᐅᔨᓂᐊᕐᓂᓄᑦ 
ᑐᓴᕐᑎᓯᐅᑎᖓ ᒫᓐᓇᐅᑎᓪᓗᒍ ᐊᑐᐃᓐᓇᕈᕐᑎᑕᐅᕗᖅ ᑕᑯᔭᑦᓴᖑᕐᑎᑕᐅᒍᒫᕐᓂᐊᓱᓂ. 

ᑐᑭᒧᐊᑦᑎᓯᔨᖓ ᑮᓇᐅᔭᓕᕆᕕᐅᑉ ᑐᓴᕐᑕᐅᑎᑦᓯᔪᖅ ᑲᒥᓯᓇᓄᑦ ᑲᔪᓯᔭᐅᔪᓂᒃ ᐃᓂᓪᓚᑎᕆᐊᑦᓯᐊᕈᑎᓂᒃ ᓱᓕ 
ᑌᑲᓂ ᐊᒡᓚᕕᖓᓂ.  ᓱᓕᓗ, ᑲᑎᒪᔨᖏᑦ ᑲᒥᓯᓀᑦ ᖃᐅᔨᑎᑕᐅᒻᒥᓱᑎᒃ ᐃᒫᒃ, ᑭᓪᓕᕆᑦᓱᒍ ᒫᑦᓯ 2025ᑉ, 
ᓱᔪᖃᓪᓗᐊᓚᐅᑦᔭᖏᓐᓂᖓᓂᒃ ᐱᑦᓱᒍ ᐊᖏᖃᑎᒌᒐᓱᐊᕈᑎᖃᕐᓂᖅ ᓄᑖᒥᒃ ᑐᕌᒐᕐᒧᑦ ᒪᓕᒐᕐᓂᒃ ᑌᒃᑯᓄᖓ 
MEQ ᑯᓄᑦ.  ᐃᓕᓴᕐᓂᓕᕆᔩᑦ ᑲᑎᒪᔨᖏᑦ ᒫᓐᓇᐅᑎᓪᓗᒍ ᑐᕌᒐᖓᑕ ᒪᓕᒐᖏᑦ ᐊᖏᕐᑕᐅᒪᔪᑦ ᐃᓱᓕᑎᓪᓗᒍ 
2019 ᐊᒻᒪᓗ ᐊᑐᕐᕖᕈᑦᓱᓂ ᔫᓂ 30, 2023ᒥ. 
ᒪᓂᔭᐅᔪᖅ ᐃᓂᓪᓚᑎᕐᓯᒪᓂᖏᑦ ᐋᒃᕿᓯᒪᒍᓯᖓᑕ ᐊᓯᑦᔨᑐᕐᓂᒧᑦ ᐱᒋᐊᕐᑕᐅᓯᒪᔪᑦ ᐃᓗᐊᒎᕐᑎᓗᒍ ᑖᑦᓱᒪ MEQᑉ 
ᖃᐅᔨᓴᐅᑎᕕᓂᖓᑕ ᑐᓴᕐᑎᓯᐅᑎᖓ.  ᑖᒃᑯᐊ ᐊᓯᑦᔨᑐᕐᓃᑦ ᑐᕌᕐᓂᖃᕐᑐᑦ ᐊᑐᓕᕐᑎᓯᓂᕐᒥᒃ ᒪᓕᑦᑕᐅᒋᐊᓕᓐᓄᑦ 
ᐱᓇᓱᐊᕋᑦᓴᓄᑦ ᖁᓚᕐᓇᖏᑦᑐᑯᑦ ᐃᓘᓐᓇᖏᑦ ᐊᑐᕐᑕᐅᔪᓐᓇᖁᓪᓗᒋᑦ ᑐᑭᐊᓂ ᑮᓇᐅᔭᓕᕆᔭᐅᒍᑎᖏᑦᑕ 
ᐊᐅᓚᑕᐅᓂᖏᑦ ᑲᓱᕐᑕᐅᓗᑎᒃ. 
ᐃᓚᒋᑕᖓᓂᐅᒃ ᒪᓂᔭᐅᔫᑉ ᐃᓂᓪᓚᕆᐊᑦᓯᐊᑕᐅᓂᕐᒧᑦ, ᐱᓇᓱᒃᕕᑎᒎᕐᑐᖅ ᑮᓇᐅᔭᓕᕆᔭᐅᓂᖓᑕ ᐊᐅᓚᑕᐅᓂᖓ 
ᕿᒥᕐᕈᔭᐅᓂᐊᕐᑐᖅ, ᓄᑖᑦ ᐃᓂᐅᔪᑦ ᓄᐃᑎᕐᑕᐅᓗᑎᒃ, ᐊᒻᒪᓗ ᐊᐅᓚᑕᐅᓂᖓ ᑮᓇᐅᔭᓕᕆᓂᕐᒧᑦ ᐅᓗᕆᐊᓇᕈᓐᓇᑐᑦ 
ᐃᓚᖏᐅᑎᑎᑕᐅᓂᐊᕐᓗᑎᒃ ᑲᑎᕕᒃ ᐃᓕᓴᕐᓂᓕᕆᓂᐅᑉ ᑲᒪᒋᕙᑦᑕᖏᓐᓄᑦ. 
ᐃᓘᓐᓈᒍᑦ ᕿᒥᕐᕈᓂᖅ ᐱᓇᓱᒍᓯᕐᒥᒃ ᐃᓚᓗᐊᓐᖑᐊᖏᓐᓂᒃ ᐱᔭᑦᓴᓂᒃ ᐅᖄᔭᐅᓚᐅᕐᒥᓱᓂ ᐃᓗᐊᒎᕐᑐᖅ 
ᖃᐅᔨᓴᕐᑕᐅᒍᑎᖏᓐᓂᒃ ᐊᒡᓚᕕᖃᕕᐅᔪᑦ ᐃᓕᒃᑯᑦ ᐱᔭᑦᓴᕆᕙᑦᑕᖏᑦᑕ.  ᐱᓇᓱᐊᕈᑕᐅᓂᖓ ᓱᓕ 
ᑲᔪᓯᔭᐅᖏᓐᓈᑐᖅ ᐱᓇᓱᐊᕐᓱᒍ. 



 

 

ᑲᒥᓯᓀᑦ ᐱᑎᑕᐅᓚᐅᕐᑐᐃᑦ ᐱᓇᓱᐊᕐᑕᐅᔪᓂᒃ ᑐᓴᕐᑎᓯᐅᑎᒥᒃ ᖃᕆᑕᐅᔭᓕᕆᕕᐅᑉ ᐊᒡᓚᕕᖓᓂᑦ.  ᐱᑐᑦᓯᒪᐅᑏᑦ 
ᐃᓂᓪᓚᕆᐊᑦᓯᐊᑕᐅᓂᖓ, ᓯᖁᒥᓯᒪᔪᕐᓂᐊᓂᖅ ᐊᒻᒪᓗ ᑕᐅᕐᓯᔭᐅᓂᖏᑦᑕ ᑐᓴᕈᑎᓕᕆᐅᑏᑦ, ᑕᐅᕐᓯᔭᐅᔪᑦ ᐊᒻᒪᓗ 
ᐃᓕᐅᒃᖃᑕᐅᔪᑦ ᐅᖄᒍᑎᖏᑦ, ᓱᓕᓗ ᐋᒃᕿᓱᕐᑕᐅᔪᑦ ᓯᖁᒥᓯᒪᔪᑦ ᐊᒻᒪᓗ ᑕᐅᕐᓯᑕᐅᑦᓱᑎᒃ ᐊᑦᔨᓕᐅᕈᑏᑦ 
ᑲᔪᓯᔭᐅᕗᖅ ᓱᓕ ᓄᓇᕕᓕᒫᒧᑦ ᐱᔪᓂᒃ. 
ᐱᑐᑦᓯᒪᐅᑎᓂᒃ ᐃᓂᓪᓚᑎᕆᒋᐊᑦᓯᐊᓂᖅ ᐱᔭᕇᕐᓯᒪᓕᕐᑐᖅ ᒫᓐᓇ ᑕᒣᓐᓂ ᓄᓇᕕᒻᒥ ᓄᓇᓕᓕᒫᓂ, 
ᐃᓄᒃᔪᐊᒥᐅᓐᖏᑐᐃᓐᓇᑐᖅ ᐱᓇᓱᐊᕐᑕᐅᓂᐊᕐᒥᔪᖅ ᑖᕙᓐᓇ. 
ᓴᓇᔭᐅᓂᖏᑦ ᐊᒻᒪᓗ ᑕᐅᕐᓯᔭᐅᓂᖏᑦ ᑐᓴᕈᑎᖏᑦᑕ ᐱᔭᕇᕐᓯᒪᓕᕐᑐᖅ ᐱᖓᓲᔪᕐᑐᓂ ᓄᓇᓕᓐᓂ (ᑰᑦᔪᐊᕌᐱᒃ, 
ᐅᒥᐅᔭᖅ, ᐃᕗᔨᕕᒃ, ᑲᖏᕐᓱᔪᐊᖅ, ᑕᓯᐅᔭᖅ, ᑲᖏᕐᓱᐊᓗᑦᔪᐊᖅ). 
ᑕᐅᕐᓯᔭᐅᔪᑦ ᐊᒻᒪᓗ ᐃᓕᐅᒃᖃᑕᐅᔪᑦ ᐅᖄᒍᑎᖏᑦ ᐱᔭᕇᕐᓱᒋᑦ ᑖᒃᑯᓇᓂ ᐱᖓᓲᔪᕐᑐᓂ ᓄᓇᓕᓐᓂ (ᑰᑦᔪᐊᕌᐱᒃ, 
ᐊᑯᓕᕕᒃ, ᖁᐊᕐᑕᖅ, ᐊᐅᐸᓗᒃ, ᑕᓯᐅᔭᖅ, ᑲᖏᕐᓱᔪᐊᖅ). 
ᓴᓇᔭᐅᔪᑦ ᓯᖁᒥᓯᒪᔪᑦ ᐊᒻᒪᓗ ᐃᓕᐅᒃᖃᑕᐅᔪᑦ ᐊᐅᓚᔫᓕᐅᕈᑏᑦ ᐱᔭᕇᕐᓱᒋᑦ ᖁᓕᓂ ᓄᓇᓕᓐᓂ (ᑰᑦᔪᐊᕌᐱᒃ, 
ᐅᒥᐅᔭᖅ, ᐃᓄᒃᔪᐊᖅ, ᐊᑯᓕᕕᒃ, ᓴᓪᓗᐃᑦ, ᑲᖏᕐᓱᔪᐊᖅ, ᖁᐊᕐᑕᖅ, ᐊᐅᐸᓗᒃ, ᑕᓯᐅᔭᖅ, ᑰᑦᔪᐊᖅ). 

ᑲᒥᓯᓀᑦ  ᐃᓘᓐᓈᒎᕐᑐᒥᒃ ᑐᓴᕐᑎᑕᐅᕗᑦ ᑕᒪᒃᑯᓂᖓᓕᒫᖅ ᒫᓐᓇᐅᑎᓪᓗᒍ ᐃᓱᕐᕉᑏᑦ ᑮᓇᐅᔭᕐᑕᓯᔭᐅᓯᒪᓂᖏᑦ 
ᐱᓇᓱᐊᕐᑕᓂᖏᑦᑕ, ᐊᒻᒪᓗᑦᑕᐅᖅ ᐊᖏᔫᑏᑦ ᐊᒻᒪᓗ ᒥᑭᓂᕐᓭᑦ ᓄᑕᐅᓪᓕᑐᕐᑕᐅᓂᖏᑦ ᐊᑕᑎᓪᓗᒋᑦ ᑭᖑᓂᑦᑎᓂ 
ᐊᒻᒪᓗ ᐃᓂᕐᑕᐅᒍᒫᕐᕕᓴᖏᑦᑕ ᐅᓪᓗᖏᑦ ᑎᑭᐅᑎᔪᑦ 2030ᒧᑦ.  ᐃᓱᒪᒋᔭᐅᑦᓯᐊᒥᓗᑎᒃ ᑐᓴᕐᑎᓯᐅᑎᖏᑦ 
ᓇᓪᓕᐅᑐᓂ ᐅᒃᑑᐸ 2024ᒥ ᑎᑭᑦᑐᑦ ᒫᑦᓯ 2025ᒧᑦ, ᓯᑕᒪᐅᔪᓐᖏᒐᕐᑐᑦᐃᓱᕐᕉᑏᑦ ᑭᓇᐅᔭᕐᑕᓯᔭᐅᓯᒪᓂᖏᑦ 
ᐊᒻᒪᓗ ᐊᖏᔪᑲᓪᓚᐅᓱᑎᒃ ᓄᑕᐅᓪᓕᑐᐃᓂᕐᒧᑦ ᐱᓇᓱᐊᕐᑕᐅᔪᑦ ᐃᓂᕐᑕᐅᓯᒪᕗᑦ ᐊᒻᒪᓗ ᐊᑎᔭᐅᒍᓐᓇᓯᔪᑦ.  
ᐃᓘᓐᓈᒍᑦ ᑐᓴᕐᑕᐅᑎᑕᐅᔪᓂ ᐃᓚᖃᓚᐅᕐᒥᓱᑎᒃ ᕿᓄᒍᑎᓂᒃ ᑐᓂᔭᐅᓯᒪᔪᓂᒃ ᑐᕌᕐᓱᑎᒃ ᑯᐯᒃ ᑐᒃᖃᕕᖓᓄᑦ 
ᐃᓕᓴᕐᓂᓕᕆᓂᕐᒥ (MEQ)ᒧᑦ ᓴᓇᓂᕐᒧᑦ ᐱᓇᓱᐊᕋᑦᓭᑦ, ᑲᑎᓕᕋᒥᒃ ᐅᖓᑖᓅᕐᑐᑦ $1.6 ᐱᓕᐅᓐ, ᐊᐅᓚᑕᖓᒍᑦ 
2025-2035ᑉ ᑯᐯᒃ ᐃᓪᓗᓕᐅᕐᓂᒧᑦ ᓴᓇᓂᕐᒥᒃ ᐸᕐᓇᐅᑎᖏᑦᑕ (PQI).  ᐱᓇᓱᐊᕋᑦᓭᑦ ᑕᒐ 
ᐊᖏᕐᑕᐅᓯᒪᓐᓂᖏᑦᑐ ᐅᑭᐅᒍᑫᓐᓇᑐᓂ ᐱᖓᓱᓂ ᐃᓚᐅᑎᑕᐅᕗᑦ ᑖᑦᓱᒪᓂ 2025-2035 PQI ᒥ. 
ᐃᓱᕐᕉᑎᓄᑦ ᐱᓇᓱᐊᕐᑕᐅᔪᑦ ᐃᓚᖃᕐᓱᑎᒃ ᒪᑯᓂᖓ ᑕᒐ: ᒫᓐᓇᓯᐅᑎᒥᒃ ᐃᓕᓭᕕᒻᒥᒃ (ᑲᖏᕐᓱᐊᓗᑦᔪᐊᖅ ᐊᒻᒪᓗ 
ᓴᓪᓗᐃᑦ ᐃᑯᓯᒃ), ᐃᓕᓵᖃᐅᑎᒃ ᓇᔪᒐᖅ (ᑰᑦᔪᐊᖅ), ᐊᖏᓕᒋᐊᕐᑕᐅᔪᖅ ᐊᓪᓚᕕᖃᕐᕕᖓ (ᑰᑦᔪᐊᖅ), 
ᐃᓕᓐᓂᐊᕕᒃ ᐊᖏᓕᒋᐊᕐᑕᐅᔪᖅ (ᑕᓯᐅᔭᖅ ᐊᒻᒪᓗ ᐊᑯᓕᕕᒃ), ᓱᓇᑐᐃᓐᓇᑯᕕᒃ ᐊᒻᒪᓗ ᐃᓕᓵᕐᑕᐅᑎᒧᑦ 
ᓄᓇᒃᑰᔫᒃᕕᒃ (ᑲᖏᕐᓱᖅ, ᑲᖏᕐᓱᔪᐊᖅ, ᐃᕗᔨᕕᒃ, ᐊᒻᒪᓗ ᓴᓪᓗᐃᑦ), ᓄᑖᖅ ᐃᓕᓐᓂᐊᕕᒃ (ᖁᐊᕐᑕᖅ), ᐊᒻᒪᓗ 
ᐃᓪᓗᐃᑦ ᓇᔪᒉᑦ ᐃᒻᒥᑰᕐᑎᕖᑦ (ᓴᓪᓗᐃᑦ ᐊᒻᒪᓗ ᐃᓄᒃᔪᐊᖅ). 
ᐊᖏᔪᕐᓚᓂᒃ ᓄᑕᐅᓪᓕᑐᐃᓂᕐᒥᒃ ᐱᓇᓱᐊᕐᓃᑦ  ᒪᑯᐊᒍᕗᑦ ᐅᖁᕐᑕᐅᓕᕐᑐᓂᒃ ᐅᖁᕐᑌᔦᓂᖅ ᓯᕗᓪᓕᐹᕐᓯᐅᑎ 1 
(ᑰᑦᔪᐊᖅ---ᔮᓂᒻᒪᕆᒃ), ᐅᐃᒪᓇᕐᑐᑯᑦ ᐱᓇᓱᐊᕐᑕᐅᔪᖅ ᐃᓕᓐᓂᐊᕕᖓ (ᑕᓯᐅᔭᖅ), ᐃᓕᓐᓂᐊᕕᖓ 
ᓄᑕᐅᓪᓕᑐᕐᑕᐅᔪᖅ (ᐳᕕᕐᓂᑐᖅ---ᐃᒍᐊᕐᓯᕕᒃ ᐊᒻᒪᓗ ᐃᓄᒻᒪᕇᑦ ᐃᓕᓐᓂᐊᕕᖓ, ᐃᓄᒃᔪᐊᖅ---ᐃᓐᓇᓕᒃ, 
ᐅᒥᐅᔭᖅ, ᒪᓐᑐᔨᐊᓚᒥ---ᓄᓇᕕᒃ ᓯᕗᓂᑦᓴᕗᑦ), ᐊᒻᒪᓗ ᓄᑕᐅᓪᓕᑐᕐᑕᐅᔪᑦ ᐃᓪᓗᐃᑦ ᐃᒻᒥᑰᕐᑎᕖᑦ (ᐅᒥᐅᔭᖅ) . 
ᐱᓇᓱᐊᕐᑕᐅᔪᑦ ᐱᔭᕇᕐᓱᒋᑦ ᐊᒻᒪᓗ ᐊᑎᔭᐅᒍᓐᓇᓯᔪᑦ ᐅᒃᑑᐸ 2024ᑉ ᐊᒻᒪᓗ ᒫᑦᓯ 2025ᑉ ᐊᑯᓐᓂᖏᓐᓂ 
ᐃᓚᖃᕆᕗᑦ ᒪᑯᓂᖓ ᓱᓕ: ᐃᓪᓗᐃᑦ ᐃᒻᒥᑰᕐᑎᕖᑦ (ᓴᓪᓗᐃᑦ), ᒫᓐᓇᓯᐅᑎ ᐃᓕᓭᕖᑦ (ᓴᓪᓗᐃᑦ---ᐃᑯᓯᒃ), 
ᐃᓕᓐᓂᐊᕕᒃ ᐊᖏᓕᒋᐊᕐᑕᐅᔪᖅ (ᐊᑯᓕᕕᒃ), ᐅᖁᕐᑌᔭᕐᑕᐅᔪᖅ ᓯᕗᓪᓕᐹᕐᓯᐅᑎᒥᒃ 1 (ᑰᑦᔪᐊᖅ---ᔮᓂᒻᒪᕆᒃ), 
ᐅᐃᒪᓇᕐᑐᑯᑦ ᐱᓇᓱᐊᕐᑕᐅᔪᖅ ᐃᓕᓐᓂᐊᕕᒃ (ᑕᓯᐅᔭᖅ), ᐃᓕᓐᓂᐊᕕᒃ ᓄᑕᐅᓪᓕᑐᕐᑕᐅᔪᖅ (ᐃᓄᒃᔪᐊᖅ---
ᐃᓐᓇᓕᒃ ᐊᒻᒪᓗ ᒪᓐᑐᔨᐊᓚᒥ---ᓄᓇᕕᒃ ᓯᕗᓂᑦᓴᕗᑦ). 

ᑲᑎᒪᔨᖏᑦ ᑲᒥᓯᓀᑦ ᑐᓴᕐᑎᑕᐅᔪᑦ ᖃᓄᐃᓕᖓᓕᕐᒪᖔᑦ ᐃᖏᕐᕋᐅᑎᖃᕐᓂᖅ ᐱᑦᓱᒍ ᐊᒻᒪᓗ ᐱᑖᒍᓯᒪᔪᑦ 
ᑖᒃᑯᓇᓂ ᐅᑭᐅᒍᑫᓐᓇᑐᓂ ᐱᖓᓲᔪᕐᑐᓂ ᖄᖏᕐᑐᓂ. 
ᑲᑎᓕᕋᒥᒃ 123 ᐃᖏᕐᕋᐅᑏᑦ ᐱᑖᒍᓯᒪᓕᕐᑐᑦ 2019 ᒍᓚᐅᔪᒻᒪᓂᑦ.  ᑖᒃᑯᓇᓂ ᒪᑯᐊᒍᔪᑦ ᓄᓇᒃᑰᔫᑦ, 
ᐃᓕᓵᕐᑕᐅᑏᑦ ᐊᒻᒪᓗ ᐃᓄᑦᑕᐅᑎᐊᕈᐃᑦ (12-ᓂᒃ ᐃᓄᑦᑕᖃᕈᓐᓇᑐᖅ). 
ᓴᓇᔭᐅᓂᖏᑦ ᓄᑖᑦ ᓱᓇᑐᐃᓐᓇᑯᕖᑦ ᐊᒻᒪᓗ ᐃᓕᓵᕐᑕᐅᑎᓄᑦ ᓄᓇᒃᑰᔫᖃᐅᑏᑦ ᐱᒍᓐᓇᓰᔪᑦ ᐱᑦᔪᑎᑦᓴᑖᕈᑎᒥᒃ 
ᐅᖁᒣᑦᑐᓂᐅᑎᓂᒃ ᓄᓇᒃᑰᔫᒻᒪᕆᓐᓂᒃ.  ᓂᐅᕕᐊᒍᒐᒥᒃ ᑌᒣᑦᑐᑦ ᐱᐅᓕᓂᐊᒉᑦ ᐃᒣᓐᓂᐊᑐᑦ, ᒐᓗᐊᕐᑎᓗᒍ, 
ᐱᐅᓯᖃᕐᓂᐊᑐᑦ ᓇᐸᓕᕇᕐᑐᓂᒃ ᓱᒃᖁᐃᑕᐅᓯᒪᔪᓂ ᐊᑦᑕᓇᕋᑎᒃ ᓴᓂᕐᕙᓯᒪᕕᐅᔪᓐᓇᑐᓂᒃ ᓇᔪᕐᓗᒍ. 


